Вяртанне ў Полацк мошчаў Еўфрасінні Полацкай. 
Каралева Вольга.

Мэта: Абагульніць і паглыбіць веды вучняў аб славутай палачанцы – святой Е. Полацкай. На працягу ўрока фарміраваць любоў і павагу да родных мясцін, гонар за тое, што родны Полацк даў Беларусі такую яскравую і выбітную жанчыну як Еўфрасіння Полацкая; выхоўваць вучняў на хрысціянскіх каштоўнасцях, на прыкладзе жыцця прападобнай Еўфрасінні і тых падзей, якія разгортваліся пасля яе смерці.

Абсталяванне: 1. Ілюстрыцыйны матэрыял у кнізе Ул. Арлова “Еўфрасіння Полацкая”. Мн., Мастацкая літаратура, 1992. 2. Надрукаваны матэрыял у 3-4 экзамплярах.

Тэхналогія: Урок-лекцыя. Групавы спосаб абучэння.


						План
1.	Спробы перанясення мошчаў нябеснай заступніцы Беларусі ў родны горад.
2.	Вяртанне мошчаў Е. Полацкай на Радзіму (23 мая) 5 чэрвеня 1910 г. Каралева Вольга.
3.	Гісторыя нятленных астанкаў Е. Полацкай у савецкія часы і падчас нямецкай акупацыі.
4.	Святая Еўфрасіння Полацкая – патранэса і заступніца ўсіх хрысціян Беларусі.

Ход урока
Тэрміны:
Атэізм – аднаўленне і скасаванне Бога, адказ ад рэлігійных вераванняў;
Дамавіна – гроб;
Мошчы – астанкі святых, якія паводле царкоўнага вучэння праваслаўных і католікаў валодаюць здольнасцю ствараць цуды і выступаць аб’ектам рэлігійнага пакланення;
Рака – каўчэг для захавання святых мошчаў;
Трапар – кароткая царкоўная песня ў гонар свята або святога.
						
Дзейнасць настаўніка і вучняў
1 этап 1. Актуалізыцыя тэмы.
 2. Слуханне лекцыі настаўніка (15 хвілін).
2 этап 1. Актыўная работа вучняў з матэрыялам (15 хвілін).
Клас дзеліцца на 3-4 групы. Кожнай групе даецца матэрыял па аднаму з     пунктаў плана і заданне – падрыхтаваць па 3-4 пытанні.
3 этап 1. Зваротная сувязь. Спаборніцтва паміж групамі. Кожны правільна адказ і трапнае пытанне ацэньваецца ў адзін бал (10 хвілін).			
4 этап 1. Падлік колькасці балаў. Рэфлексія ўдзельнікаў. Падвядзенне вынікаў (5 хвілін).
Лекцыйны матэрыял
1. Спробы перанясення мошчаў нябеснай заступніцы Беларусі ў родны горад.
Неўзабаве пасля смерці полацкай ігуменні і яе пахавання ў ерусалімскім Феадосіевым манастыры пачалі пагражаць магаметане. У 1187 г., рыхтуючыся да прыступу Ерусаліма, султан Саладзін за выкуп дазволіў хрысціянам пакінуць горад разам са сваімі рэліквіямі. Як велізарны скарб усходнеславянскія манахі везлі з сабою раку з нятленнымі астанкамі Еўфрасінні.
Калі верыць паданню, манахі меліся перанесці святыню адразу ў Полацк, але гэтаму перашкодзіла адвечная варожасць кіеўскіх і полацкіх князёў. Мошчы паклалі ў дальніх пячорах Кіеўскага Пячорскага манастыра ў падземным храме Звеставання, дзе рэліквіі давялося спачываць больш за сем стагоддзяў. На радзіме грымелі войны, занепадаў і зноў адраджаўся Спасаўскі манастыр, а тут панаваў вечны спакой. Вечка срэбнай ракі было адчынена і прымацавана да сцяны, астанкі найпадобнейшай Еўфрасінні – закрыты покрывам; у галовах вісеў абраз і гарэла непагасная лампадка.
Першыя спробы перанесці мошчы заступніцы Беларусі ў родны горад адбыліся ў цараванне імператара Аляксандра 2. Пра гэта спачатку хадайнічалі жыхары Полацка, потым у 1864 г., ад імя насельніцтва трынаццаці воласцей Полацкага павета і нават душыцель нацыянальна-вызваленчага паўстання К. Каліноўскага граф М. Мураўёў. Пасля трэцяга хадайніцтва полацкага епіскапа Савы ў 1871 годзе з дазволу Свяцейшага Сінода вярнулася і 5 чэрвеня, на дзень памяці святой, была ўрачыста перанесеная ў Спасаўскі манастыр невялікая частка мошчаў – сярэдні палец правай рукі.
Наступныя просьбы Пецярбург нязменна адхіляў, а за Аляксандрам 3 палачанам наогул забаранілі звяртацца ў вышэйшыя інстанцыі з такімі хадайніцтвамі. Чым жа матывіравалі свой адказ духоўныя і свецкія феадалы: перавагай у насельніцтва Полацка іншаверных элементаў (лаціна-каталіцкага, лютэранскага і яўрэйскага), грамадзянскай нязначнасцю горада і малалікасцю праваслаўнага насельніцтва. Сапраўднай прычынай мусіць было тое, што паводле векавой традыцыі Еўфрасінню Полацкую шанавалі як сваю святую і прыхільнікі гвалтоўна скасаванай царызмам уніі.
Тым не менш просьбы аб пераносе мошчаў найпадобнейшай Еўфрасінні працягвалі ісці як з Полацка, так і з іншых гарадоў беларускіх губерняў. У 1908 г. Усерасійскі місіянерскі з’езд у Кіеве, удзельнікамі якога былі 30 праваслаўных іерархаў і каля 300 святароў, прыняў рэзалюцыю аб неабходнасці вяртання святыні ў Полацк. Аналагічныя пастановы пачалі прымацца на з’ездах вернікаў і духавенства па ўсёй Беларусі.Свяцейшы Сінод стварыў камісію, якая нарэшце прыняла станоўчае рашэнне. Відаць, гэтаму ў нейкай меры паспрыяў і тагачасны дырэктар канцылярыі обер-пракурора Сінода ўраджэнец Полацкай епархіі В. Яцкевіч, які вывучаў жыццё і духоўныя подзвігі Еўфрасінні і выступіў з дакладам на сінодавым пасяджэнні.
Мікалай 2 згадзіўся даць аўгусцейшы дазвол, але, відавочна, не без асцярогі. І цар, і Сінод цудоўна разумелі, што маюць справу з “нябеснаю апякункаю Беларусі”. Так Еўфрасінню часам называла расійская прэса, хоць сама назва “Беларусь” у афіцыйных дакументах паводле царскага ўказа ў 1840 г. забароненая і замененая на “Северо-Западный край”.
2. Вяртанне мошчаў Е. Полацкай на Радзіму (23 мая) 5 чэрвеня 1910 г. Каралева Грэцыі Вольга.
Адразу пасля дазволу вярнуць нятленныя астанкі пачалася прапагандысцкая кампанія, скіраваная на тое, каб будучая ўрачыстасць паслужыла “умацаванню праваслаўя” у Полацкім краі і барацьбе з каталіцызмам. 
У красавіку 1910 г. Кіеў развітваўся з полацкай князёўнай. На другі дзень Вялікадня ў падземным храме Звеставання прайшло ўсяночнае набажэнства. Назаўтра святыню пераклалі ў новую кіпарысавую раку і вынеслі з пячоры да багамольцаў, якіх у Лаўры сабралася болей за 20 тысяч. Па ўсёй дарозе з Лаўры да Дняпра стаялі вайсковыя шыхты. 
На перавоз мошчаў былі прызначаныя 3 дзяржаўныя параходы. У насавой частцы аздобленага кветкамі, маем і сцягамі флагмана гэтай флатыліі стаяла капліца з люстранымі вокнамі, абапал яе – дзве залатыя харугвы. Раку з мошчамі паставілі на карме сляпуча белага карабля пад полагам. Пад спевы трапара ў гонар Еўфрасінні караблі адыйшлі ад берага і пачалі сваё ўрачыстае падарожжа. Варта зазначыць, што ў Кіева-Пячорскай лаўры засталася сімвалічная частка святой.
Флатылія з бясцэннай рэліквіяй прайшла па Дняпры ад Кіева да Оршы 695 вёрстаў, паўсюль сустраканая толпамі вернікаў. Асабліва маляўніча яна выглядала ўначы, калі па берагах, ля самае вады, гарэлі яркія вогнішчы, параходы мігцелі сотнямі свечак, якія адбіваліся ў люстрах карабельнае капліцы, а на вяршыні фок – слямгі флагманскага карабля ззяў крыж.
З Оршы да Полацка мошчы падарожнічалі сухазем’ем. Пад перазвон усіх гарадскіх званоў святыню змясцілі спачатку ў кафедаральным Мікалаеўскі саборы. 22 мая па дарозе да Спаса-Еўфрасінеўскага манастыра ўрачыстая працэсія расцягнулася на дзве вярсты.
Аб тым, якое значэнне надавалі пераносу мошчаў святой Еўфрасінні царскія ўлады, сведчыць удзел у хросным ходзе вялікага князя Канстанціна, які прадстаўляў самога імператара, каралевы Грэцыі Вольгі Канстанцінаўны і вялікай княгіні Елізаветы Фёдараўны, роднай сястры царыцы. (23 мая) 5 чэрвеня 1910г., у дзень памяці святой Еўфрасінні, яе нятленныя астанкі вярнуліся ў храм Спаса. Святыню змясцілі ў абкладзенай срэбрам кіпарысавай 
рацы, зробленай у візантыйскім стыле на ахвяраванні вернікаў. Рака каштавала велізарныя на той час грошы -12 тысяч рублёў.
	25 мая ў «Полоцком листке» старэйшы лекар кадэцкага корпуса доктар медыцыны А. Мансветаў расказаў пра ўчыненае мошчамі дзіва. У Спасаўскім манастыры жыла чарніца, якая цяжка хварэла і праз цяжкія ўнутраныя крывацечы так знясілела, што амаль не падымалася з ложка. Доктар страціў усялякую надзею выратаваць хворую: цела было ў пролежнях, а боль сунімалі наркотыкамі. Калі ў манастыр прыбылі астанкі Еўфрасінні, іх спачатку паставілі ва Ўздвіжанскай царкве. Па ўсяночнай вернікі стварылі да рэліквіі велізарную чаргу. Манастырскія сёстры, выконваючы просьбу хворай, прывялі яе ў храм і ўзнялі на памост, дзе яна прыхінулася да мошчаў і пацалавала руку святой Еўфрасінні. Пасля гэтага манашка адчула такі прыліў сіл, што здолела падняцца і ісці без усялякай дапамогі. Назаўтра, у час чарговага візіта да хворай, доктар Мансветаў сустрэў пацыентку на двары і не даў веры вачам: учарашняя хворая падбегла да яго з радаснаю ўсмешкаю на вуснах.
3. Гісторыя нятленных астанкаў Е. Полацкай у савецкія часы і падчас нямецкай акупацыі.
Пасля бальшавіцкага перавароту 1917 г., калі пачалася бязлітасная вайна супраць рэлігіі мошчы найпадобнейшай Еўфрасінні зазналі на сабе варварства і здзекі новае ўлады. У 1922 г. адбылося злачыннае ўскрыццё дамавіны са святыняй, пратакол якога знаходзіцца ў фондах Полацкага гісторыка-культурнага запаведніка. Пасля ўскрыцця мошчы адправілі на атэістычную выставу ў Маскву, адтуль – у Віцебск, дзе іх дэманстравалі ў мясцовым краязнаўчым музеі. За год да гэтага ў Спаса-Еўфрасіннеўскім манастыры былі рэквізаваныя ўсе каштоўнасці і сярод іх срэбная рака вагою 40 пудоў (640 кг), у якой ляжала святыня.
У нямецкую акупацыю, калі зноў былі адчынены храмы і адноўлены манастыры віцябчане перанеслі нятленныя астанкі з музея ў Свята-Пакроўскую царкву. У кастрычніку 1943 г. яны ўрачыста вярнуліся ў Полацк. Непасрэдным удзельнікам тых падзей быў пісьменнік і дзеяч пасляваеннай беларускай эміграцыі Юрка Віцьбіч, які пакінуў пра гэта свае ўспаміны: “Фронт знаходзіўся за 36 км. ад Полацка на станцыі Дрэтунь. Таму спачатку камендант дазволіў, каб працэсія складалася з пару дзесяткаў асобаў, пазней пагадзіўся на больш колькасную працэсію. Замест шматлікіх святароў, ішлі ў сваіх пасхальных рызах толькі айцы Антоній і Мадэст. Невялічкі дзявочы хор Сафійскага сабора спяваў “Сёння святло красуецца старажытны горад Полацк.”
Калі мы падыйшлі да манастыра, у каторым не званілі званы, бо іх разбілі бальшавікі, то пабачылі, што па старадаўняму беларускаму звычаю дарожку да царквы Спаса выслалі льняною тканінаю, а насустрач нам выйшлі манашкі Еўпраксія і Леаніла. Іх падтрымоўвалі пад рукі, а яны са слязьмі галасілі: - Дамоў варочаешся нашая маці ігумення. Дзякуем табе, Госпадзі Ісусе Хрысце, што дазволіў нам дажыць да гэтага радавання...”
З таго часу мошчы святой Еўфрасінні спачываюць у Спасаўскім храме, а сімвалічная іх частка працягвае захоўвацца ў падземнай царкве Звеставання Кіева-Пячэрскай лаўры.
4. Святая Еўфрасіння Полацкая – патранэса і заступніца ўсіх хрысціян Беларусі.
На працягу многіх стагоддзяў найпадобнейшая Еўфрасіння лічылася мясцовай святой. Але Полацк да сярэдзіны 16 ст. быў галоўным духоўным асяродкам беларускіх земляў, і культ князёўны-ігуменні пашыраўся па ўсёй Беларусі. Паступова святая Еўфрасіння зрабілася ў свядомасці вернікаў нябеснаю заступніцай – патронкаю не толькі Полацка, але і ўсёй Бацькаўшчыны.
Сцвярджэнню полацкай асветніцы як нябеснай апякункі Бацькаўшчыны спрыяла нацыянальнае адраджэнне ў пачатку 20 ст. Газета “Крывічанін” у 1918 г. пісала “Ня ўсім ведама, што патронкаю Беларусі з’яўляецца сьв. Еўфрасіння- Прадслава, княжна Полацкая, ігуменя манастыра сьв. Спаса...”
У Маскоўскай дзяржаве ніякага культу святой Еўфрасінні да 16 ст. не існавала, бо на гэтых землях яна ўспрымалася як чужая. Святасць полацкай ігуменні прызнаная толькі на Маскоўскім саборы 1547 г., калі яе жыціе ўпісалі ў “Чэцці-Мінеі” на 23 мая. Акафіст у гонар св. Еўфрасінні быў напісаны іераманахам Нікадзімам толькі ў 1900 г. Позняе пашырэнне культу полацкай святой у Расійскай праваслаўнай царкве звязана з тым, што Еўфрасінню шанавалі ўніяты. Варожасцю царскіх уладаў да Ўніі, якая захоўвала нацыянальную самабытнасць беларусаў, тлумачыцца, пэўна, і знікненне створанага ў 1839 г. беларускім мастаком Токаравым родам з Бешанковічаў абраза Еўфрасінні, прызначанага для полацкага Сафійскага сабора. На абразе, які апісвае ў сваёй кнізе айцец Леў Гарошка, святая была намаляваная на поўны рост, у левай руцэ трымала крыж, а праваю паказвала на карону і мантыю – знакі княскае ўлады.
Сёння, акрамя шматлікіх праваслаўных абразоў полацкай спадвіжніцы, яе выявы можна ўбачыць на размалёўках падземнай царквы Звеставання ў Кіева-Пячэрскай лаўры, на фрэсках кіеўскага Ўладзімірскага сабора (В. Васняцоў).
Паводле векавой традыцыі Еўфрасінню ўважае святою і каталіцкая царква. У сучасных літургічных выданнях для католікаў усходняга абраду (уніятаў) яна ўпісана ў календары на сваім месцы.
Такім чынам, сёння найпадобнейшую Еўфрасінню разам з праваслаўнымі беларусамі глыбока шануюць іхнія браты – католікі. Патронка Беларусі дае духоўную падтрымку і нашым суайчыннікам далёка за межамі Беларусі.
Храмы, пабудаваныя ў імя святой Палачанкі знаходзяцца ў розных гарадах свету:
1.	Таронта (Канада)
2.	Саўт-Рывер (паблізу Нью-Йорка)
3.	Лондан (Англія)
4.	Вільнюс (Літва)
5.	Мінск 
6.	Івянец
7.	в. Бароўка Верхнядзвінскага раёна.
Святая Е. Полацкая закліканая паяднаць хрысціян усіх канфесій, прынесці ўсім мір, згоду і ўзаемапавагу. Дзень памяці святой Еўфрсінні Полацкай святкуецца (23 мая) 5 чэрвеня па новаму стылю.

